
	ШӨНИЙН ШААЗГАЙ

	 

	Тэр жил манайх нэгдлийн адуу оторлон, Тэхийн арын хаваржаанд ганц гэрээрээ буусан байлаа. Шарилж өвсний нь байдлаас харахад энэ бууцанд хэдэн жил айл буугаагүй бололтой.

	«Ганц гэр отор нүүдэл хийхэд нохой сайн нөхөр юм шүү» гэж аав дандаа ярьдаг байсан болоод ч тэр үү, манайх хоточ хоёр хар нохойтой байв.

	Удсан ч үгүй адуугаа дэллэж хөөвөрлөж эхэллээ. Нэг үдэш ах хоолоо идээд, адуугаа залах гэж гарснаа,

	— Энүүхэнд нэг юм дуугараад байна, Юу вэ? гэж хэлэв.

	Би яаран гарч чагнавал жаг жаг хийсэн дуу дуулдаж байлаа.

	Хурдаараа гүйж ороод,

	— Ээж ээ! Та чагнаач! юу вэ? гэж хэлэн гараас нь хөтлөн гарч ирэв.

	Ээж удтал чагнасаар байлаа. Юу гэж хэлэх бол гэхээс би яарч байв.

	Тэгтэл ээж;

	— Хүүхэд минь, энэ чинь яг л шаазгай шиг шаг шаг гэж дуугараад байх юм. Тэгтэл нар жаргаснаас хойш ийм зэлүүд газар шувуу дуугарах учиргүй дээ. Яасан хачин юм бэ. Би л өдий хүртлээ шаазгай хаврын шөнө дуугарахыг үзээгүй юм сан гэв.

	Би айж эхлэв. Ядахдаа аав энэ өдөр дэл хөөврийнхөө түрүүчийг тушаахаар сумын төв орсон. Аав байсан бол мэднэ дээ!

	— Манай адуу цаад энгэр өөд нь гарсан. Би адуугаа залангаа юу байгааг үзэх үү? гэж ахын хэлэхэд ээж:

	— Энэ буйд газар юу ч байж болно. Очиж үзмээр юм юу байв гэж дээ! хэмээн хориглов. Гэтэл ах

	— Хоёр хар нохойтойгоо очиход юунаас айх юм бэ! гэж зоригтой хэллээ. Тэгснээ мориндоо мордож, хуйв уургаа надаар авхуулаад хоёр нохойгоо «туу» гэж турхиран ухасхийн давхив.

	Хоёр нохой юу болов гэсэн шиг чимээрхэн хуцсанаа ахын хойноос буун сум шиг дүүлэн харайж үдшийн бүрийд харагдахгүй болов.

	Би шаазгай шөнө дуугардаггүй юм байна гэж мэдэж авсан боловч «тэнд ямар амьтан байгаа бол?» гэж бодсоор байлаа.

	Ээж намайг дуудан

	— Миний хүү даарчихна, гэртээ ор! гэв.

	Би даараагүй байлаа. Ахын ирэхийг хүлээж гадаа ч биш, гэрт ч биш үүдээ онгойлгон толгойгоо арайхан гаргаад өнөөх чимээг чагнав.

	Тэр дуу нэг үе бүдэг, нэгэн үе тод сонсогдон байснаа улам улмаар сонстохгүй шахам болов. «Цаашаа адуу руу нь яваад байгаа юм байх даа. Ах минь зүгээр л байх даа. Яагаад ирэхгүй байна?» гэж бодлоо.

	Нэгэн гүнзгий жалга бий. Жалгын хоёр ирмэгийг дагаад том том барзгар хадтай, эхээрээ сэрвэгэр модтой билээ.

	Тийм газар шөнө байтугай өдөр ч явахад аймаар. Би ганцаараа хурга тугалаа буцаадаг байсан боловч тийшээ явчихсан байх вий гэж дандаа айдаг байв.

	Өнөөх чимээ дуулдахаа болилоо. Чив чимээгүй, нэлээд удсан хойно, ашгүй ах минь давхиж ирэв.

	Хоёр нохой аахилан гийнаж, хөлөө долооно... Их ядарсан бололтой. Ах морин дээрээсээ нэг юм пид хийтэл хаячхаад, морио уяж гэрт оров. Ахын орохлоор тэр юмыг нь очиж үзсэн чинь жаахан хар юм байлаа. Нохой гасалмаар ч сүртэй амьтан биш.

	«Аль эсвэл том амьтны сүүл нь ч юм уу» гэж бодон өнгийж харвал, харанхуйд сайн харагдсангүй, эвгүй үнэр үнэртэх шиг болов.

	Гэртээ ортол ах юу болсон тухай ярьж байна.

	Хоёр нохой очмогцоо л зэрэг дайран цаана нь гарч, нэг нь эргэж халз дайрснаа гаслан үсэрч толгойгоо хэдэнтээ сэгсэрсэнд нэг юм унаж харагджээ. Хэд хэд ороолгож «ту» гэсэнд бөгтөр хар нохой хаширсандаа гаслан дэмий л ганц нэг боргооход, том хар нь дайрч үмхэж авснаа бас л гаслан сэгсрээд хаячихсан гэнэ. Бэртлээ гэж лавтай мэдмэгцээ ах мориноосоо бууж уургынхаа бөгсөөр хэдэнтээ цохиж орхижээ. Муужирч унасан хэр нь үхэхгүй тийчлэн нэлээд удсан ажээ.

	— Бодвол, нохойн хазахад нүүрт нь ассан байх. Нохой дахиад халдаж чадахгүй байдаг шүү. Их бөх амьтай амьтан юм аа гэж ах гайхаж байв.

	Ахыг даган очиж үзвэл, лааны гэрэлд их биеэсээ дутуугүй урт сүүлтэй, тохойн чинээ хар хүрэн амьтан байв. Түүнд шаазгайных шиг дуугарахаар хошуу алга байлаа.

	— Юу гэдэг амьтан бэ? гэж ахаас асуувал

	— Өмхий хүрнэ гэдэг юм гэлээ.

	Өмхий хүрнэ шөнө таг таг гэж дуугардаг гэдгийг би тэгж мэдэж билээ.

	 


ГУРВАН САЛАА ТУРУУТ

	 

	Холбоо нуурын усны мандал шингэх нарны туяанд загасны хайрс шиг гялалзан, салхин хөдөлмөгц хөөсрөн шуугьж, давалгаа мөрлөн уралддаг билээ.

	Хоёр нуурын хоорондуур морьтой, тэрэгтэй хүн явдаг замтай. Тэрхүү замын дагууханд буусан сүүн тасгийн айлуудын гэр нуурын цагаан хун шигээ бөмбийн цайж үзэгдэнэ.

	Нуурын эргийн нураг шаргал элсэн дээр хүүхдүүд тоглон, усанд нь шумбаж гарч ирээд нарлан хэвтэхэд үнэхээр таатай. Тэдний дунд гялалзсан хар нүдтэй жаахан бор хүү явна. Хүүгийн нэрийг Сонинбаяр гэнэ.

	Сонинбаяр дандаа энэ тэрийг сонирхож, асууж лавладаг заншилтай хүүхэд.

	Хурга ишиг өвсийг шүдээрээ чимхэн зулгааж иддэг байтал тугал хэлээ ороож иддэг юм байна гэж нэг удаа ажиглаад ээжээсээ асуун учрыг олсон ажээ.

	Өнгөрсөн зун «дээрээ шүдгүй үхэр шиг» гэж хүн ярихыг сонсоод үхрийн шүдийг үзье гэж бодон тэр дороо гарч, хашаандаа хэвтэж байсан хүрэн тугалаа барьж аваад завж руу нь хуруугаа хийж үзсэн удаатай.

	Тугал хэлээ бултгануулж байснаа зажлах гэтэл Сонинбаяр гараа угз татан авч, яагаад дээрээ шүдгүй гэсэн юм бол гэж гайхсан гэдэг юм.

	Амыг нь ангайлгаж харвал үнэхээр дээрээ үүдэн шүдгүй байжээ. Энэ тухайгаа ээждээ хэлсэнд

	— Дээр доороо араа байхгүй бол өвс яаж хивэх вэ дээ гэж хэлсэн юм байжээ.

	Хоёр нуурын хавь нутагт зүс бороо орсоор оройн саамын дараахан онгойв. Бороонд замын сул шороо зуурмагтаж бороо онгойсноос хойш хагсран ээвэршиж дээгүүр нь явсан малын мөр тодхон харагдана.

	Тугалуудын мөрөн дотроос гурван салаа мөр байхыг олж хараад Сонинбаяр ихэд гайхав. Сайтар харвал гурван салаат туруутай тугал нэг ч байсангүй, Тийм туруутай тугал байна гэж хүмүүсийн ярихыг ч сонсоогүй байлаа.

	Тууж явахад тэр сонин мөр гарсан хэвээр байлаа. Сонинбаяр хэсэг зуур зогсож харав. Мөрий нь дагаж очоод олъё гэж бодовч зуу гаруй тугал дотроос олдомгүй ажээ. Гэртээ харьж явахад өөр нэг тийм мөртэй таарчээ. Ажиглаж зогсов. Түүний хоёр салаа нь нар зөв тийшээ, нэг нь нар буруу тийшээ харсан байв. Тэгтлээ нар зөв тийшээ харсан хоёр салаагийн гадна талынх нь ялимгүй хойно гишгэсэн байлаа.

	Сонинбаяр гайхаж явсан юмныхаа учрыг олсондоо тэсгэлгүй баярлав. Аль нэгэн тугал хойд хөлөө урд хөлийнхөө мөрөн дээр гишгэсэн байх нь гэж бодов. Ийнхүү юмны учир олох нь Сонинбаярт баяр хөөр авчирдаг ажээ.

	— Яг тийм. Урд хөлийн нэг салаан дээр хойд хөлийн нэг салаа давхцаад гурван салаа харагдсан байна шүү гэж ганцаараа ярин зогсож байв.

	Жаал хүү аливаа юмны учрыг олж мэдсэнээ ээждээ хэлдэг байжээ. Энэ удаа ч гурван салаа турууны учрыг олсноо ээждээ хэлэв. Ээж нь хүүгийнхээ ярьсныг хичээнгүйлэн сонсоод,

	— Миний хүү юмны учир олж явдаг сайн хүү. Юм бүхэнд учир бий. Тэр бүгдийн учрыг олбол ухаантай болдог юм гэжээ. Сонинбаяр хэсэг зуур бодлогошрон сууж байснаа:

	— Бусад нь зүгээр байхад яагаад ганцхан тугалын мөр гурван салаа юм бэ гэж ээжээсээ асуув.

	Ээж нь

	— Миний хүү юу гэж бодож байна? гэлээ.

	Хүү:

	— Хөл нь хумигар юм болов уу л гэж бодох юм. Үзэх юмсан гэв.

	— Үнэндээ ч эмгэг өвчтэй ч юм уу, ямар нэг учир байгаа даа гэж ээж нь боджээ.


МИНИЙ БУРУУ БАЙЖЭЭ

	 

	Би багадаа тарган мал хамгийн их хүчтэй, сайхан гэж боддог байлаа. Тэгээд ч хүрэн шараа хамгийн хүчтэй гэж хотныхоо хүүхдүүдэд гайхуулдаг байв.

	Уг нь хүрэн шарыг бяруу байхад нь надад зүслэн зааж өгсөн юм. Тэр цагаас хойш би хүрэн шараа бусдаас илүү хайрлан аманд нь өвс хийж өгч сургаснаар барахгүй, заримдаа идэж явсан чихрээсээ ч өгдөг байлаа. Хүрэн шар миний барааг харах бүрдээ хамраа шантайлган, толгойгоо сэжилж, юу авчирч өгдөг бол доо гэсэн шиг том нүдээ эргэлдүүлэн хардаг болсон юм.

	Өвлийн хүйтэн өдөр үхэр сүрэг бэлчсэн хойно хэвтрээсээ босон хашаатай ногоон өвснөөс идэж өнжсөн нь тун олон. Өвс их идсэн өдөр би ундныхаа уснаас хувинд хийж очоод өмнө нь тавихад яамай даа гэсэн шиг хэвтээгээрээ залгилж орхидог байв.

	Сүүлдээ би хүрэн шарыг тэргэнд хөллөх гэхэд нь дургүйцэн уйлж байж, авч хоцордог болсон юм.

	— Энэ хүүхэд чинь одоогоос ямар шар хөллөхийг мэддэг болох нь дээ. Эрх нь дэндэж байна гэж аавыг зэмлэхэд,

	— За за, Өөрт нь заагаад өгчихсөнөөс хойш ганц хайртай шарыг нь хөллөөд яах юм бэ? гэж ээж өмөөрдөг байлаа.

	Түүнээс хойш хүрэн шар тэрэгний аралд орж зүтгэлгүй хэчнээн ч жил болов доо. Лав дөрөв таван жил болсон биз.

	Би ч хүрэн шараа хамгийн том тарган болгох гэж аягатай хоолноосоо өгөх шахдаг хэвээр байв.

	Сүргийн дотор түүн шиг сүртэй сайхан амьтан даан ч үгүй юм шиг санагддаг байлаа. Саалийн үнээ нөмрийг нь бараадан хэвтэж, бяруу шүдлэн айхдаа хотны захад хонодог байсан.

	Гэвч түүнийг хамгийн хүчтэй сайхан мал гэдэгт эргэлздэг болж билээ. Үхэр сүрэг хотондоо орж ирээд тайван хивж хэвтэхэд тэр л ганцаараа сүүлдэж ирдэг байлаа. Өглөө үхэр бэлчихэд мөн л хамгийн сүүлд хэвтрээсээ залхуутай босон, дургүйцэх мэт эврээ сэжлэн бүдүүн хөлөө зөөж ядан гэлдэрнэ. Хамгийн хүчтэй нь байсан бол дандаа түрүүлж байх ёстой биш үү. Тэгээд л би, хүрэн шарыг залхуу гэж бодох болсон юм.

	Нэг орой бэлчээрээс ирэхдээ хүрэн шар маань доголчхоод ирсэн байлаа.

	Аав тууж үзээд,

	— За энэ ч мал болохоосоо өнгөрсөн шиг байна гэв. «Ийм сайхан том тарган шарыг мал биш боллоо гэдэг чинь юу гэсэн үг вэ. Хүрэн шар минь л мал биш байдаг юм бол бусад нь бүгдээрээ мал биш байна биз дээ» гэж бодоод:

	— Яагаад мал биш байгаа юм бэ? гэж ааваасаа асуув.

	— Аа, хүү минь хүрэн шар чинь зоогоо даахгүй болж байна шүү дээ гэж билээ.

	Хүрэн шар хоног өнгөрөх тутам хойд хоёр хөлөө даахаа больж эхлэв. Бэлчихээ ч болилоо.

	Энэ эрх хүүхдээс л болж байгаа юм. Ачилга уналгад хэрэглэж байсан бол хаанаас ийм юм болох вэ! Хүн мал хоёрыг муу зан сургах ч ингэж л дуусдаг даа гэж аав үглэж байв.

	Хүрэн шар хэвтрээсээ ч босохоо болилоо. Хотны захад лүглийн хэвтэж, амьсгаагаа залхуутай гарган янцаглана. Ээж надаар өдөр бүр ус зөөлгөж өгүүлнэ. Хэвтээгээрээ уснаас хэд балган, уухгүй хэр нь албатай юм шиг хоншоороо усанд дүрэн хэвтэнэ. Тэгснээ эврээ сэжлэн ихэмсэг байдалтай уулын толгой харна. Сүргийн дотор хамгийн сүртэй сайхан харагддаг нь ч өнгөрлөө.

	Тийм сайхан байсан шараа ийнхүү нүднээс гарч, хөөрхий болсны учрыг олж ядаад:

	Хүрэн шар маань ямар өвчин тусчихаад байгаа юм бэ? гэж асуувал, аав:

	— Юуных нь өвчин байх вэ дээ, хүү минь. Ээрцгээ авчхаж байгаа юм. Махаа даахгүй болж байгаа гэсэн үг шүү дээ! гэж билээ.

	Ачиж хөллөхгүй удахаар биеэ даахгүй болохыг ээрцгээ авна гэдэг юм байжээ.

	Хожим нь санавал, би их буруу юм хийж байжээ. Хүрэн шараа хэт хайрлан, бие амар дураар явбал сайн гэж эндүү бодсоны гай байлаа. Ачиж хөллөж байсан бусад шараас хүрэн шар шиг минь тийм хөөрхийлөлтэй болсон нь үгүй. Хэт таргалсан мал тэгж хар аяндаа эмнэх аргагүй өвчтэй болдог юм билээ.

	Хөөрхий муу хүрэн шар минь тэгээд л дууссан даа.


ӨВӨӨГИЙН ХЭЭР

	 

	Доржбатын том хүү Алтанбат нийслэлийн нэг сургуулийн хоёрдугаар анги төгсөөд өвөөгийндөө ирсэн байлаа. Маргааш өглөө өвөө нь номхон хээр морио эмээллээд эмээлийнхээ дөрөөг сааж, өргөж өгч мордуулаад хэсэг хөтлөн явснаа,

	— Ойчно гэж айлтгүй ээ, хүү минь. Номхон морь. Шогшоод бай! гээд цулбуурыг гарт нь бариулав. Алтанбат бүүргэнээсээ зуурчихсан шогшиж явав. Морь унаж сурах яагаа ч үгүй байна даа. Насных нь чацуут Балдангийн хүү Цолмон өнгөрсөн зун хурдан морь мөн ч сайхан унаж байна билээ гэж амандаа үглэн Данзан гуай ачийнхаа хойноос саравчлан харж зогсоно. Гэлдэрсээр эргэж ирэхэд өвөө нь өргөж буулгав. Алтанбат баярлан,

	— Би одоо морин дээр явж сурч байна уу? гэж асуухад Данзан гуай чимээгүй, толгой сэгсрээд

	— Хүү минь, морин дээр явна гэхгүй, морь унана гэж ярьдаг юм шүү. Сурах болоогүй л байна. Өөрөө бууж мордож, морио эмээллэж сурч, хурдан морь унадаг болно. Монгол хүн хэзээнээс морио унаж, малаа маллаж ирсэн улс! Морь унаж сурах хэрэгтэй гэжээ.

	Хэдэн өдөр өвөөгөөрөө тусалж дэмжүүлэн мордож, номхон хээр мориороо ойр зуур хурга ишиг буцааж байтал аав ээж хоёрын нь товлосон буцах хугацаа болжээ.

	Өвөөтэйгөө сундалдаж номхон хээр мориор нь буцав.

	Ядахдаа, зуны гурван сар хөдөө байдаг сан бол унаанд ч овоо болж, мал ахуйд дөртэй болох сон доо. Ийм хүүхэд хурдан моринд дарцаг л гэсэн үг. Мөн ч таатай даа гэж Данзан гуай хүүдээ хэлжээ. Доржбат аавынхаа үгийг төдий л ойшоосонгүй.

	Алтанбат айлынхаа хүүхдүүдэд морь унаж сурсан гэж хөөр болгон ярив.

	— Өвөөгийн хээр номхон. Өвөө намайг хурдан морь унана гэсэн гэж сайрхахад зарим нь «Худлаа» гээд огт тоосонгүй. Баруун айлын жаал Болд:

	— Морьтой морьгүй, дугуйгаа унах юм чинь дээ гэв.

	— Би ч гэсэн морь унаж чадна гэж нэг нь хэлж байлаа.

	Алтанбат:

	— Өвөөг сүүлд хээр морьтойгоо ирэхлээр тоос манартал давхиж үзүүлнэ гэв. Хүүхдүүд ч үзнэ гэж тохирчээ.

	«Өвөөгийн айлын Цолмон шиг давхивал хүүхдүүд мөн их гайхна даа. Хамгийн түрүүнд Баатар «Оо яа яа ямар догь вэ» гэнэ! Эргэцэж байгаа морин дээр Цолмон тоох ч үгүй морддог шүү» гэж бодож явлаа.

	Хичээл эхэлсний дараа өвөө нь нэг айлчлан ирэв.

	— Та ямар морьтой ирсэн бэ? гэж асуусанд

	Номхон хээртэйгээ ирсэн. Миний хүү очоод унаад ир гэлээ.

	— Та хонохгүй юм уу? гэвэл

	— Хонож болохгүй ээ хүү минь. Өвс ногоо татах, өвөлжөө саравчаа засах гээд ажил ихтэй гэв. Мэдсэн бол ангийнхныгаа дагуулж ирдэг байж гэж бодон морь руу явав.

	Удсан ч үгүй Алтанбат,

	— Өвөө өө, морь чинь унаж болохгүй байна гэсээр иржээ.

	— Уяа нь тайлагдахгүй байна уу? гэж өвөө нь суудлаасаа өндөсхийв.

	— Уяа нь ч зүгээр байна.

	— Хөл чинь дөрөөндөө хүрч байгаа биз дээ гэж Данзан гуай хэлэв.

	Хүрэх нь ч хүрч байна. Хээр морины хазаарт байдаг төмөр нь амнаасаа гарчихсан болохоор айгаад унаж болохгүй байна гэж хэлээд уруу царайлан зогсож байлаа.

	— Юуны чинь хазаарт байдаг төмөр вэ? Амгай гэдэг юм шүү дээ, хүү минь. Өвөө нь чамд хазаарлахыг хэлж өгч л байсан даа гээд Алтанбатыг буцааж явуулна.

	Тэр дахиад л «болохгүй байна» гэж урвайсаар хүрч ирэв.

	Өвөө нь дагуулж очоод,

	— За хазаарла! Би харж байя гэлээ.

	Алтанбат хээр морио хөтөлж ирээд, хазаарын нь сагалдаргыг тайлж, шилийг нь мултлалгүй амгайнаас нь шууд татан аманд нь үмхүүлэх гэж ядаж байв.

	— Ээ, чи чинь яасан юм анзаардаггүй хүүхэд вэ! Ийм анхааралгүй байдал бол ном сурахад ч хэцүү байх бий! гэж хэлээд өөрөө хазаарлалаа.

	Айлынх нь хүүхдүүдээс гарч ирээд тэр хоёрыг харан зогсож байлаа. Алтанбатын нүүр ичсэнээсээ болоод улайжээ.

	 


«ХУДАРГА»

	 

	Баяр хүү сургуулийнхаа өвлийн амралтаар хөдөө гэртээ иржээ. Өндөр уулын бэлийг мөшгөөрлөсөн Их булгийн гол болрын өнгөөр гялтганана. Эрэг дагуу нь хэсэг хэсэг бургас бараална.

	Салхи шуурганд нөмөртэй, наранд ээвэр, өвс ус жигдэрмэл энэ өвөлжөө нутаглахад тун ч тааламжтай ажээ. 

	Нутаг усандаа алдартай Салхитын салбар уулсын хормойн энэ өвөлжөөнөөс саахалт хэртэй яваад модондоо орно.

	Баярхүү сур аргамж эвхэж, үхэр тэрэг хөллөж, морио эмээллэж унахдаа хэзээ язааны хашир догь малчин хүн шиг чадмаг. Хазаарын жолоо, ногтны цулбуур, олмын хэл, жирэмний угсаа, эмээлийн даруулгаа яаж хэрэглэх, юугаар хийдгийг дүү нартаа хэлж өгдөг сүрхий хүүхэд билээ. Жирэм сүлжихдээ хэнээс ч дутуугүй, бас дээс алгадаж чадна.

	Аав нь Баярыг жаахан байхаас нь л үхэр тэрэг, морин тэрэг ойр газар хөтлүүлдэг байлаа. Морин тэрэгний тоног, дараас хавчаар, олом үхэр тэргэнд огт хэрэг болдоггүйг анхандаа их л гайхаж морин тэргэнд л олон юм хэрэглэдэг юм байна гэж боддог байлаа. Ааваасаа асууж тэр бүхний учрыг мэдэж авчээ.

	Түлээнд гарахдаа аав нь үргэлж хударга хийж гардаг байжээ. Харин хударга ямар ашигтайг хүү сайн мэддэггүй байлаа. Модонд гарахад хударга сайн байгууштай байдаг юм гэж аавынхаа ярихыг олон удаа сонсжээ. Тэгээд ч хондлойвчийг нь даавуугаар бүрж зөөллөсөн хэдэн сайхан хударгыг аав нь их л нандигнана.

	Баяр аавтайгаа цуг мод татахаар ууланд гарах болов. Уулнаас ачсан түлээгээ бригадын төвд буулгаад ирэхэд өвлийн богино өдөрт арай гэж багтана гэнэ.

	Өглөө эртлэн босоод аавтайгаа хамжин үхэр тэргээ хөллөн, хүрэн хайнагтаа түүчээ тавин суув. Хайнаг хааяа нэг эврээ сэжлэн түлээн зам дагаж хүн хөтөлсөн юм шиг алхална. Хударга нь борвиных нь дээхнүүр сулхан байлаа.

	Нэг бодоход хударга бол зөвхөн үзэмж чимэг нэмэх үүрэгтэй юм шиг санагдана. Хоёр үзүүрийг нь тэрэгний чихэнд ороож уяад хойш даран үхрийн борвиор болгожээ. Ташаан толгойнх нь урдуур байхаар тааруулсан хондлойвч байна. Хударга гэвэл ердөө л энэ юм биш үү дээ гэж Баяр бодож явав.

	Мод руу орж явахад аль ч тэрэгний үхэрт хийсэн хударга түүчээ хайнагийнхтай адил сулхан байгааг Баяр харав. Өглөө гарахдаа тосолсон тэрэгний гол бараг чахрахгүй, цастай замаар явахад тэрэгний дугуйнд цас хяхнах л сонстоно. Удсан ч үгүй мод руу оров. Тэргэн замаасаа гарч хэцийг барин өгсөж эхлэв.

	Шигүү ургасан мод сиймхийгүй юм шиг харагдавч явах дутам сийрэгжин байх мэт. Өнө удсаны эрхээр өмхөрч унасан модны хөгшин хар хожуул хөл гартай эвэр туурайтай юм шиг үзэгдэнэ. Аав нь мориноосоо буун тэргээ хөтөлж эхлэв.

	Модны үзүүр сэрвийн харагдаад, чөлөөгөөр нь хөх тэнгэр цэнхэртэн байхыг Баяр хараад уулын оройд гарч ирж байгаа юм биш биз дээ гэж бодно.

	Энгэрийн налуу, цастайд гутлын ул байн байн халтирч, явахад хэцүү болж эхлэв.

	Баахан явсны хойно сая л нэг ойн цоорхойд хураасан түлээн дээр хүрч ирэв. Хуруу хэртэй ан гарсан сайхан хуурай түлээ байлаа.Түлээг булхайдан татаад байгаа нь энэ байжээ. «Анх унагасан газар нь очвол яасан хол, өндөр газар байгаа бол. Тэнд яаж очиж түлээ хийгээд яаж татуулдаг юм бол» гэж Баяр бодно.

	Аавдаа туслан түлээгээ ачиж дуусав. Уруу газар ороход ачаатай тэрэг өөд гарахаасаа улам бэрхтэй байлаа. Үхэр тэрэгнийхээ хагасыг Баяр хөтлөн, аавынхаа тэрэг хөтлөн яваа замыг дагав. Хүнд ачаатай тэрэг хойно хойноосоо түрж орж, замын хажуугийн мод хожуул руу шахна. Баяр хоёр ч ахин хөллөгөөнийхөө үхэрт түрэгдэн замын хажуугийн модонд тэргээ асаажээ. Түрүүний тэрэг модонд асан зогсмогц үхэр тэрэг хойно хойноосоо зөрөн орж ирээд, яльгүй л удах юм бол үхэр тэрэгтэйгээ савж унах аюултай байлаа.

	Аав нь бүх үхэр тэргээ ганцаараа хөтлөөд Баяраар замын хажуугийн бартаа саадтай талаас шахуулж явав. Сүүлчийн тэрэгний араас уяатай, аавынх нь морь нэгэнт сурсан тул тэрэг даган яаралгүй алхана.

	Аав нь нэг үе гулсан, нэг үе хөлөөрөө гэдрэг цахдан явах бөгөөд олон тэргийг ганцаараа цахдан тогтоож байна гэмээр харагдана. Өглөө сулхан байсан хударга хуруу орох зайгүй болсон байлаа. Ууланд гарч сурсан шарнууд хойд хоёр хөл дээрээ уллан сууж явна. «Хэц газраас буухад түрж орж ирсэн ачааг бүх биеийн хүчээр хойш нь түлхэн тогтооход хударга хэрэгтэй юм байна» гэж Баяр мэдэв.

	Үхрийн амьсгаа өвлийн жаварт уур цан болно. Аав нь тэргээ ажиг ч үгүй хөтлөн явах бөгөөд хүйтэнд огт даарсан шинжгүй. Харин ч духнаас нь уур савсана.

	Аав шиг минь ингэж ажилладаг хүний хэрэглэж байгаа юманд зүгээр л гоёл чимэг болгож хэрэглэсэн юм гэж байдаггүй юм байна гэж Баяр боджээ.

	Бэлд орж ирэхэд хударгууд дахин сулхан болсон байлаа.

	 


ЭРГЭЦҮҮЛЭЛ

	 

	Сонины мухлагийн цонхны дэргэд цоохор цамц, саарал богино өмдтэй жаал хүү халааснаасаа хэдэн цагаан мөнгө гарган тоолсноо «Пионерын үнэн» сонины шинэ дугаар худалдан авав. Хэсэг гарчиглан харснаа сониноо толгой дээрээ нар халхлан барьж «Энх тайван» хэмээх өргөн гудамжийг өгсөн алхав.

	Түүний нэрийг Очир гэдэг. Тэр сэргэлэн хар нүдтэй, шогногор хамартай, хөмсөг хоорондоо бяцхан нугалаатай хүүхэд билээ.

	Зам зуураа цэцгийн мандал дахь өнгийн цэцэг, намхан төмөр хайс, гэрэл зургийн мэдээ самбар, түүний зарим тайлбарын хазайсан тэргүүтнийг ажин явна. Бас дэргэдүүрээ өнгөрөх хүмүүсийн алхаа гишгээ, нүүр царай, хувцас хунар, барьсан юмыг ч харна. Түүний дэргэдүүр савангийн хөөс шиг товгор товгор хээтэй, цулгай цагаан нимгэн капрон банзал цамцны хормой дэрвүүлсэн, тайрмал шар үстэй залуухан эмэгтэй өнгөрөв.

	Жаал хүүд түүний өмссөн хувцас цагаан шүхэр шиг ч, нисэх гэж байгаа шувуу шиг ч санагджээ.

	Очир цаашаа алхав. Өмнө нь ногоон хавтастай зузаан гэгчийн ном сугандаа хавчуулсан, хорь гаруй насны туранхай өндөр бор залуу, дунд сургуулийн сурагч бололтой хүүд ямар нэгэн юм аминчлан ярьж яваа харагдав.

	Ярих нь хааяа бүдэг дуулдана.

	— Хүний тархинд олон тооны эс байдаг. Уурлаж уцаарлан айж сандарснаас болж тэр эс үхэж хорогддог. Хорогдвол амь насанд хортой гэж ярихыг нь Очир сонсов.

	Замдаа байсан мөхөөлдөсний хумьж хаясан цаасыг өшиглөх гэснээ больчхоод тэр хоёрын ард эрвээхий дарж авах гэж байгаа юм шиг сэмхэн явж очжээ.

	Тайван, баяр баясгалантай байвал тархины эд эс хорогдохгүй гэж өнөөх залуу яриагаа үргэлжлүүлэн явлаа.

	Очир тэр залуугийн гишгэсэн мөр бүхэн дээр гишгэн явж чадах нь уу гэж үзмээр санагдав. Бараг чадаж байлаа. Алхсан мөр бүхэн дээр гишгэх гэж бараг харайх шахан явж байлаа.

	Гэтэл гай болж өсгий дээр нь гишгэчхэв.

	— Чи юугаа харж яваа юм бэ, чамд нүд байна уу? гэж гэнэт зандрахад нь Очир цочин зог тусав.

	Залуу эр, хав загасны хоншоор шиг дөрвөлжиндүү хошуутай хар шаахайныхаа тоосыг арчин өмднийхөө шуумгийг гүвж байв.

	Очир уучлалт ч гуйж амжсангүй. Зүрх нь түг түг цохиж байв. Тэр автобусны зогсоол дээр очиж сандал дээр суулаа.

	«Хүнийг сочоож айлгавал эс нь үхдэг» гэж ярьж явсан хэр нь яах гэж намайг сочоов доо. Миний тархины эс ч бас хорогдоо байлгүй гэж бодов. Хүний тархинд үхдэг жижиг юмнууд байдаг байж гэж тэр ухаарч авчээ. Миний толгойд хэдэн эс байгаа бол оо? Хэчнээн нь үхээ бол? гэж бодон, хаа хаа айж сандарч гомдож уурласнаа санаж гарав.

	Хэдхэн хоногийн өмнө билээ. Сургуулийнхаа биеийн тамирын танхимд ороход ахлах ангийн хэдэн хүүхэд одон бөмбөг тоглож байжээ. Тэднийг амарч суух хооронд, өврөөсөө бөмбөг гарган вандан дээгүүр нь өнхрүүлж байтал,

	— Хөөе! жаал аа! Гараач чи! гээд хөөж гаргасан ажээ. Тоглох сон гэж тун ч их санагдаж, тэдэнд гомдсоноо санахад бас л нэлээд эс үхсэн баймаар байв. Биеэ чагнаж үзвэл толгой нь өвдөх шиг болов.

	Дахин бодов. Аавынхаа ажлын газрын дарга Лувсан гуайн охинтой зуслан дээр тоглосноо санав. Тэр жаал юм л болбол, «Чинийх юм уу», «Ээ тэгдэг юм уу?», «Ямар балиар амьтан бэ» гэж их л ихэмсгээр ярвалдан байхаар нь уурлаж байснаа саналаа.

	Тэр бүгдийг санаж, тэгэхэд олон эс үхсэн дээ гэж бодов. Биеэ чагнан үзвэл толгой нь үнэхээр өвдөж дотор нь олон эс үхэж байгаа юм шиг санагджээ. Эс үхэх гэдэг нь ямаршуу юм байх бол гэж эргэцүүлэн бодоод цохиураар ялаа алах шиг л байдаг вий гэж санатал эвгүй оргив. Толгой нь өвдсөөр байлаа. Очир уруу царайлан, хүнд өвчтэй хүн мэт ярвайв.

	Би яагаад үхчихээгүй юм бол гэж гайхав. Тэгтэл загнуулж зэмлүүлснийг алийг тэр гэх вэ. Тэд бүгдийг нэхэн санавал олон эс үхсэн байж мэдмээр. Гэтэл яах аргагүй амьд байлаа. Өөрийгөө амьд байна гэж олон зүйлээр батлан мэдэж байв. Тэр юм харж, бусдын ярихыг сонсож бас бодож, гудамжаар явж байлаа.

	Очир баярлаж явснаа санаж эхлэв.

	Шинэ жил, майн нэгэн... бас хүүхдийн баяр, наадам... Жилд олон баяр болдог. Тэр бүгдэд Очир баярлаж явжээ. Бас сургуулийн уран уншлагын аварга болж, баярын бичиг авч, ном их уншдаг гэж сайшаагдан, концертод шүлэг уншиж, хүмүүс алга ташиж байлаа. Бас дахиулахыг үзсэн байжээ.

	Аав ээждээ сайн хүү гэгдэж, шинэ шинэ хувцас өмсөж, Жавтайгаа хамт хүүхдийн цэнгээний газраар явж, олон тоглоом тоглож, тараг ууж явсан. Түүний баяртай явсан нь тун ч олон байв.

	Энэ үед Очирын царайд инээмсэглэл илэрч нүд нь цогтой сэргэлэн болов.

	Айж гомдож явсан нь олон боловч баярласан нь хэдэн давхар илүү байлаа. Тэгээд ч би сайн яваа юм байна гэж тэр боджээ. Гэтэл саяхан өвдөж байсан толгой нь зүв зүгээр болсон ажээ.

	 


САНДРУУЛСАН САНДАВ

	 

	Сандав, хичээл завсарламагц л үймүүлж эхэлнэ. Эмэгтэй хүүхдийн дэвтрийг сараачиж хоёр, тав гэсэн тоо тавин, заримдаа элдвийн үг биччихдэг байв.

	Дутагдлаа засахыг багш нь олон дахин сануулжээ. Тэр хэдийгээр засарч байсан боловч хааяа хааяа хэл ам гаргадаг хэвээр байлаа.

	Сандавын ангид Болдмаа гэдэг жаал охин сурдаг байв. Түүний хичээлийн дэвтэр бүхэн цэвэрхэн, нүүрэн дээр нь илүү үг бичдэггүй. Нэр хаягаа хичээнгүйлэн бичсэн нь хэвлэсэн үсэг шиг харагддаг байлаа.

	Харин нэг өдөр Болдмаа уйлсаар харьжээ. Эгч нь гайхаж:

	— Миний дүү юунд уйлаа вэ? гэж асуувал:

	— Сандав миний дэвтрийг муухай болгочихлоо гэж хэлэв.

	Дэвтрийн талбайны дагуу бэхээр зурсан байхыг эгч нь үзээд, уг нь ялимгүй зүйл байж дээ гэж бодсон боловч Болдмаа дэвтэртээ бэхийн толбо ч дусаадаггүйг мэдэх билээ. Гэртээ ч гэсэн цэвэрч охин байлаа. Тэгээд эгч нь:

	— Миний дүү балруулаар арилгачих. Эгч нь амархан арилгадаг балруул өгье. Уйлсны хэрэггүй. Нүүр чинь муухай болохын нэмэр гэж аргадав. Болдмаа, тэр зураасыг арилгасан хойноо арайхийн тайвширчээ.

	Түүнээс хойш Сандавыг хөдлөх бүрийд айж, дэвтэр номоо далд хийх болов.

	Сандав биеэр ангидаа хамгийн бага нь билээ. Хойхно суучихаараа самбарт бичсэнийг харах гэж босож явдаг тул багш нь урд ширээнд суулгажээ. Түүнээс хойш Сандав Болдмаа хоёр нэг нэг ширээнд суух болсон юм.

	Нэг өглөө хичээл эхлэхийн өмнө ангийн сурагчид суудлаа эзэлсэн байлаа. Сандав өндийн Болдмаагийн ширээн дээр гарган тавьсан тооны хичээлийн дэвтрийг авав. Болдмаа сандрахын эрхэнд барьж байсан савтай бэхээ авч шидэн, дэвтрээ булааж авчээ. Савтай бэх нь Сандавын нүүрэн дээр эрхий дарам толбо үлдээж, шалан дээр унаж хагарав. Ангийн шал ч бэх болон цоохортож орхилоо. Сандавын нүүрийн бэх, сандрахдаа атгасан дэвтрийнхээ үнгэлдсэнийг үзээд бас ангийнхаа шалыг харан Болдмаа уйлав.

	Багш нь орж ирэн, учрыг асууж мэдээд:

	— Чи яах гэж дэвтрийг нь авсан юм бэ гэж асуухад Сандав,

	— Би гэрийнхээ даалгаврыг нийлүүлж үзэх л гэсэн юм гэж гэмшингүй дуугарав.

	 


МАРГААН

	 

	Би аав ээждээ их хайртай. «Миний аав!» «Миний ээж!» гэж хэлэх надад хэчнээн сайхан бэ! Аав, ээж дандаа үнэн юм хэлнэ.

	Учрыг нь олж авбал маргаан ч гэсэн ашигтай гэж аав хэлсэн. Харин Зоригт, Чимэг хоёрын өчигдрийн маргааны учрыг би сайн олохгүй байна. Хэнийх нь зав юм бол? Бүгдээрээ бодъё л доо.

	Эхлээд, манай байрын хүүхдүүд таван хошуу малын төлийг нэрлэж байсан юм. Бараг л цөмөөрөө хурга, ишиг, унага, тугал, ботго гэж мэдэж байлаа. Тэгснээ гахай, илжиг, бугын үр төл ямар нэртэй байдаг тухай бөөн шуугиан болов. Зоригт хүрч ирээд бидний юун тухай маргаж байгааг мэдмэгцээ,

	— Гахайны торой, илжигний дудран, бугын илий гэж байдаг гэв. Энэ үгэнд итгээгүй учраас Чимэг үл тоомсорлон,

	— Чи худал хэлж байна. Би аав ээж хоёрыг ирэхлээр асууна гэлээ.

	Зоригт их итгэлтэйгээр,

	— Би мэдэлгүй яах юм бэ. Манай аав хөдөө мал маллаж, ан агнадаг хүн байгаа юм. Ан амьтны нэрийг надад хэлдэг. Би өөр олон амьтны үр төлийн нэр мэднэ гэж зүтгэлээ.

	Тэгж байтал Чимэгийн ээж ажлаасаа ирж яваа харагдлаа. Чимэг ээжийгээ хармагцаа,

	— Ээж ээ! гэж цуурайттал хашхираад, урдаас нь гүйн очиж, Зоригтын хэлснийг лавлан асуув.

	Чимэгийн ээж гахайн торой, илжигний дудран гэдгийг сайн мэдэх учраас батлан хэлээд,

	— Харин бугын төлийг юу гэдгийг мэдэхгүй юм гэлээ.

	Бид Зоригтыг үнэхээр сайн мэддэг юм байна гэж бодоод:

	— Чи өөр амьтны үр төлийг нэрлэ дээ гэж гуйв.

	Зоригт их л уриалагхан,

	— Халиуны төлийг бор, алаг дааганыхыг ялман, тарваганыхыг мөндөл, зарааныхыг бөмбүүлэй гэдэг гэж тоочиж гарав.

	Бид баахан эргэлзэж байлаа.

	Тэгтэл, Чимэг эхлэн

	— Чи тийм мэдлэгтэй юм бол гөрөөс, үнэг, баавгай, чононыхыг юу гэдгийг хэл гэж шаралхав.

	Зоригт огт мэгдэж сандарсангүй, тэгтлээ улайран зүтгэсэн ч үгүй. Нэгийн дараа хэд байдаг юм бэ гэхлээр, огт бодож түгдрэлгүй, хоёр гэж хариулж байгаа юм шиг их л тайвнаар,

	— Гөрөөсний янзага, үнэгний гавар, баавгайн бамбарууш, чонын бэлтрэг гэж байлаа.

	Ингэж хэлэхийг нь Чимэг сонсоод, хамраа үл мэдэг шантайлгадгаараа шантайлгаж, унжсан үсээ хойш хаяад,

	— Чи өөрийгөө их мэддэг гэж бод оо юу? Би ч гачуур, жодоо, хуш, нарс, хус, шинэс, улиас, царс гэж ямар ямар мод байдгийг мэднэ. Бас манай ээж надад олон орос үг зааж өгдөг гэв.

	Аав ээж нь түүнд орос үг хэлж өгч байхыг ч бас харсан тул орос үг мэднэ гэдэгт итгэж байв.

	Гэтэл Зоригт мөн л тайвнаар,

	— Би ч гэсэн аав, ээжийг оросоор юу гэж дууддагийг мэднэ. Өөр орос үг ч мэднэ. Бид орос хэл заалгахаараа дээр нь нэмээд өдий төдий үг мэддэг болно. Одоо би олон монгол үг мэддэг болох гэж байгаа юм. Монгол үгээ сайн мэдвэл хожим орос хэл сурахад хялбар байдаг гэж манай багш хэлсэн юм гэлээ.

	Би Зоригтын, орос үг хэлж байхыг огт дуулаагүй. Гэвч тэгж хэлдэг юм гэж мэддэг ч байж болно доо. Өөр орос үг ч мэддэг нь үнэн байж болох юм. Би ч гэсэн хүүхдүүдийн ярианаас аав гэхийг оросоор «папа», ээж гэхийг «мама» гэж хэлдэг гэдгийг мэдэж авсан юм. Бидний маргаан багагүй ашигтай боллоо.

